Responsoriese doopliturgie 

van die Verenigende Gereformeerde Kerk

Voorganger:

Liewe susters en broers,

Ons gaan nou oor tot die bediening van die doop. Met die oog daarop is dit nodig dat ons as gemeente van die Here Jesus Christus onsself herinner aan die instelling en die betekenis van die doop.

Instelling en betekenis van die doop

Voorganger:



Die doop is ’n gawe van God aan sy kerk.


Die verhaal van die doop begin reeds met Abraham toe God aan hom die besnydenis as teken van sy verbond 
met hom gegee het. Met die koms van die Here Jesus Christus het die doop in die plek van die besnydenis 
gekom. Hy het self die opdrag tot die doop gegee en sy volgelinge het dit van die vroegste tye af gehoorsaam. 
Vir hulle was dit 'n teken en seël van die Nuwe Verbond. So is dit ook vir ons.

Gemeente:

Ons wat dood was deurdat ons gesondig het, 

loof en dank U Here, vir die doop.

Voorganger:

Ons gebruik elke dag water om mee te was en skoon te maak. Die doop met water is 'n gebed tot God om 'n skoon gewete en dit vertel van die redding op grond van die opstanding van die Here Jesus Christus.  Dit getuig van die reinigingswater wat God oor sy volk uitgooi sodat hulle rein kan word.

Die doop getuig van die bloed van Christus wat reinig en 'n ewige verlossing tot stand bring.

Daarby getuig dit ook van die wedergeboorte wat die sonde afwas.

Gemeente:


Die sondige mens wat ons was,


is saam met Christus gekruisig.


Daarmee is ons sondige bestaan beëindig.


Nou kan ons saam met Hom ’n nuwe lewe leef!

Voorganger:

Deur die doop is ons saam met Hom in sy dood begrawe en saam met Hom opgewek in die nuwe lewe.

Gemeente

Ons wat met water gedoop is, 

verlang om meer en meer te leef 

in die volle werklikheid van die doop 

met die Heilige Gees en met vuur.

Voorganger:

Daar is net één Gees en net één doop en net één liggaam.

Gemeente:

Ons sal ons daarop toelê om die eenheid te handhaaf

wat die Gees deur die één doop tussen ons gesmee het.

Ons sal in vrede met mekaar lewe.

Voorganger:

Ja, in ons doop bevestig ons hemelse Vader dat ons deur die Here Jesus Christus deel van sy volk en gemeente is. Deur die Heilige Gees beseël Hy ons as sy eiendom.

Gemeente:

Sing ’n gepaste gesang.

Voorganger:

Ons versoek nou M en N (ouers en getuies van die dopelinge) om met die dopelinge vorentoe te kom met die oog op die bediening van die doop.

Voorganger:

(Aan die gemeente) Liewe Broers en Susters, die dopelinge is nog self te jonk om te verklaar dat hulle in die Here Jesus Christus glo. Nogtans mag hulle op grond van die verbond gedoop word, nadat hulle ouers die uitdruklike versekering gegee het dat hulle binne hulle gesin en gemeente, as navolgers van die Here Jesus Christus, grootgemaak sal word.

Soos hulle grootword, het ons kinders dus die voorbeeld, onderrig en hulp van hulle familie en gemeente nodig om God te leer ken en dien.

Voorganger:

(Aan die doopouers en getuies) M en N, bevestig u opnuut u eie doop? Onderneem u om self die Here Jesus Christus só te dien en te gehoorsaam dat u woorde en dade en lewe in die gesin en die gemeente die gebod van die Here by die kinders sal inskerp?

Ouers:

Ja, met die hulp van die Here en die steun van die gemeente.

Voorganger:

(Aan die gemeente) En u, geagte Gemeente, aanvaar u hierdie kind(ers) as lid (lede) van die gemeente? Bevestig u opnuut u eie doop? Onderneem u om self die Here Jesus Christus só te dien en te gehoorsaam dat u woorde en dade en lewe in die huis en die gemeente die gebod van die Here by die ander sal inskerp?

Gemeente:

(Hardop saam) Ja, met die hulp van die Here.

Voorganger:

Kom ons bid saam tot God ('n gepaste gesang kan ook hier gesing word).

Bediening van die doop

Voorganger:

Die persoon wat die doop bedien, besprinkel die voorhoof van die dopeling een, twee of drie maal, terwyl hy/sy sê: NN ........... (volle naam en van), ek doop jou in die naam van die Vader, Seun en die Heilige Gees. Amen.

Dankgebed

Voorganger:

Hemelse Vader,

Ons loof U vir die wonderlike manier waarop U in die doop die water tot u boodskapper maak.

U vertel vir ons van u verbond met ons,

van u werk om ons van ons sonde te reinig –

U vertel ons van ons wedergeboorte en doop met die Heilige Gees,

van ons lyding in die liggaam van u Seun ...

Ons loof U, o God.

Ons het ons en ons kinders opnuut weer aan U verbind.

Help ons om elke dag getrou te wees.

Hou ons staande in die stryd.

Laat U seën rus op ons huise.

Gee dat dit plekke sal wees waar ons kinders tot volwasse mense in Christus kan opgroei.

Seën ons gemeente.

Vorm dit as instrument vir die opbou van die gelowiges in hulle dienswerk

en hulle toerusting in geloof, hoop en liefde.

U Naam ter eer.    Amen.

Voorganger:

Oorhandig die gedenkkaart of gee 'n handdruk aan die ouers en getuies.

